ՀԻՄՆԱՎՈՐՈՒՄ
«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2021 ԹՎԱԿԱՆԻ ՀՈՒՆԻՍԻ 3-Ի N 927-Լ ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ԸՆԴՈՒՆՄԱՆ 

 Անհրաժեշտությունը
«Հայաստանի Հանրապետության կառավարության 2021 թվականի հունիսի 3-ի N 927-Լ որոշման մեջ փոփոխություններ և լրացումներ կատարելու մասին» Հայաստանի Հանրապետության կառավարության որոշման նախագծի մշակումն ու ընդունումը պայմանավորված է ոռոգման արդիական համակարգերի ներդրման խրախուսման, ջրային ռեսուրսների օգտագործման արդյունավետության բարձրացման, ինչպես նաև այգեհիմնման նպատակով հողի ձեռքբերման հնարավորություն ընձեռելու անհրաժեշտությամբ։
Ընթացիկ իրավիճակը և խնդիրները
Ոռոգման արդիական համակարգերը լայնորեն ներդրվում են հիմնականում այն երկրներում, որոնք ունեն ոռոգման ջրի խնդիր, ռելիեֆի կտրտվածություն։ Վերջիններիս ներդրումը նպաստում է ջրային ռեսուրսների խնայողաբար և արդյունավետ օգտագործմանը։ Հայաստանի Հանրապետության կառավարությունը դեռևս 2018 թվականից աջակցում է ոռոգման արդիական համակարգերի ներդրմանը, իսկ 2019 թվականից տնտեսավարողներին բացի սուբսիդավորվող վարկերից, պետության կողմից տրամադրվում է նաև ծախսերի մասնակի փոխհատուցում։ Սակայն, ինչպես ցույց է տալիս անցած ժամանակահատվածի արդյունքները՝ 2019 թվականից մինչև 2021 թվականի հոկտեմբերի 31–ը փոխհատուցման տարբերակով 12 տնտեսավարողի կողմից ոռոգման արդիական համակարգ է ներդրվել ընդամենը 71.5 հա–ի վրա, որը հիմնականում պայմանավորված է փոխհատուցման բաղադրիչով ցուցաբերվող աջակցության ոչ զգալի լինելով։ Արդյունքում՝ տնտեսավարողների կողմից չի ցուցաբերվում բավարար հետաքրքրվածություն պետական աջակցությամբ ոռոգման արդիական համակարգեր ներդնելու ուղղությամբ։ Ուստի, ոռոգման արդիական համակարգերով ոռոգվող հողատարածքների ավելացման համար անհրաժեշտություն է առաջացել ավելացնելու պետական աջակցության ծավալները։ 
Միաժամանակ, տնտեսավարողների կողմից որպես խնդիր է դիտարկվում նաև ծրագրի շրջանակում այգեհիմնման նպատակով հողի ձեռքբերման հնարավորության բացակայությունը։
Տվյալ բնագավառում իրականացվող քաղաքականությունը
Հանրապետության գյուղատնտեսության ոլորտում իրականացվող քաղաքականությունը նպատակաուղղված է գյուղատնտեսությունում արդիական տեխնոլոգիաների, այդ թվում ոռոգման արդիական համակարգերի ներդրման խթանմանը, հողային և ջրային ռեսուրսների արդյունավետ օգտագործմանը, ոռոգվող հողատարածքների ավելացմանը, գյուղացիական տնտեսությունների եկամուտների մակարդակի բարձրացմանը։
Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ
Կառավարության 2021-2026թթ. ծրագրով նպատակ է դրվել յուրաքանչյուր տարվա ընթացքում ինտենսիվ այգիներն ավելացնել 1000 հա-ով։ Միաժամանակ, Հայաստանի Հանրապետության գյուղատնտեսության ոլորտի տնտեսական զարգացումն ապահովող հիմնական ուղղությունների 2020-2030 թվականների ռազմավարության «գյուղատնտեսության ոլորտի մրցունակության և արդյունավետության բարձրացում» առաջնահերթությունում կարևորվում է ներդրումների արդյունավետության և մատչելիության բարելավումը, ոռոգման բնագավառում նոր համակարգերի զարգացման աջակցումը։ 
Կարգավորման նպատակը և բնույթը 
Կարգավորման նպատակն է` ավելացնել ոռոգման արդիական համակարգեր ներդնող շահառուների թիվը, հետևաբար նաև ոռոգվող հողատարածքները։ 
Նախագծով առաջարկվում է ոռոգման արդիական համակարգերի ներդրման ծախսերի փոխհատուցումն ավելացնել և 22%–ի ու 25%-ի փոխարեն սահմանել 50%, ինչպես նաև բացի ջրավազանների կառուցումից տնտեսավարողներին հնարավորություն է տրվում նաև ընդլայնել առկա ջրավազանները։ Ջրավազանների կառուցման կամ ընդլայնման հնարավորություն է տրվում նաև համայնքներին։ Նախագծով ծրագրից հանվել է հողի ագրոքիմիական բաղադրության լաբորատոր փորձաքննություն իրականացնող կառույցների ցանկի հրապարակման պարտադիր պահանջը՝ հնարավորություն տալով տնտեսավարողներին ինքնուրույն ընտրել համապատասխան ծառայություն մատուցող կառույցին։ 
Միաժամանակ, նախագծով այգեհիմնման նպատակով թույլատրվում է այգեհիմնման տարածքի չափով հողի ձեռքբերում, եթե չի գերազանցվում ծրագրով գնահատված ծախսերի առավելագույն սահմանաչափերը։
Սույն նախագծի ընդունման կապակցությամբ պետական կամ տեղական ինքնակառավարման բյուջեներում եկամուտների և ծախսերի ավելացում չի նախատեսվում (ծրագիրը կիրականացվի ՀՀ կառավարության 03.06.2021թ.-ի N 927-Լ որոշմամբ նախատեսված գումարի՝ 2 351,5 մլն դրամի շրջանակում)։
Նախագծի մշակման գործընթացում ներգրավված ինստիտուտները և անձինք 
Նախագիծը մշակվել է ՀՀ էկոնոմիկայի նախարարության կողմից: 
Ակնկալվող արդյունքը
Նախագծի ընդունումը կնպաստի Հայաստանի Հանրապետությունում ինտենսիվ գյուղատնտեսության զարգացմանը, արդիական տեխնոլոգիաների ներդրմանը, ջրային ռեսուրսների արդյունավետ օգտագործմանը, այգեհիմնման համար բարենպաստ պայմանների ապահովմանը։ 
Արդյունքում 2022 թվականին ծրագրի շրջանակում ոռոգման արդիական համակարգերի ներդման բաղադրիչով ոռոգելի հողատարածքները կկազմեն 360 հա։
Այլ տեղեկություններ 
Այլ տեղեկություններ չկան:

